
 Լևոն Միրիջանյանի անվան հ. 155 հիմնական դպրոց 

 

 

 

 

ՀԵՏԱԶՈՏԱԿԱՆ ԱՇԽԱՏԱՆՔ 
 

 

 

Թեմա ՝   Ոչ ստանդարտ դասերը մայրենիի գործընթացում   

 
 

 

 

Ուսուցիչ՝  Սուսաննա Երզնկյան 

 

Ղեկավար՝ Թամարա Միրզոյան 

 

 
 

 

 

 

 

 

 

 

 

 

 

 

Երևան 2022 

        



2 
 

Բովանդակություն 

 
Ներածություն___________________________________________________________ 3 

Գլուխ 1  

 Մայրենիի դերն ու նշանակությունը տարրական դասարաններում 

1.1 Խոսքը՝ մտավոր գործունեության հիմք__________________________________ 5 

1.2  Ռազմավարություններ ՝ միտված մտածողության զարգացմանը___________  6 

Գլուխ 2 

 Ոչ ստանդարտ դասերը մայրենիի գործընթացում__________________________  10 

Եզրակացություն_________________________________________________________19 

Օգտագործված գրականություն____________________________________________20 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



3 
 

Ներածություն 
 

Թեմայի արդիականությունը: Մայրենի լեզվի դասավանդումը յուրահատուկ բնույթ  

ունի հատկապես հանրակրթական դպրոցի տարրական դասարաններումֈ Հանրակրթական 

դպրոցի զարգացման ժամանակակից փուլում կրտսեր դպրոցականի լեզվային կրթությունը և 

նրա խոսքի զարգացումը ավելի ու ավելի են միաձուլվում՝ դառնալով մեկ միասնական 

ուսումնաճանաչողական գործընթացֈ Վերը նշված փոխկապակցվածության մեջ է լեզվի՝ 

որպես հաղորդակցման, շրջապատող միջավայրի ճանաչման միջոցի դերն ու 

նշանակությունը, ինչպես նաև աշակերտի՝ իբրև անհատականության ինքնազարգացումը՝ իր 

հետաքրքրություններով, պահանջներով և դրանք իրականացնելու իր ունակություններովֈ 

Լեզվի ուսուցումը նաև ճանաչողական արժեք ունեցող գիտելիքների հաղորդման հիմնական 

միջոց էֈ Հետևաբար՝ այս գործընթացը լեզվաքերականական գիտելիքների ու 

լեզվագործածության կարողությունների, լեզվական և գրական ճաշակի զարգացան հետ 

միասին պետք է ապահովի համապատասխան գործնական և մատչելի գիտելիքների 

ձեռքբերումֈ  

Դասավանդումն ուսուցչի փորձի և գործնական աշխատանքի ընթացքում կուտակած 

իմաստության զուգակցման արվեստն է: Այսօր  ուսուցչից պահանջվում է լավագույն 

մեթոդների օգնությամբ աշակերտներին զինել տարրական հմտություններով ու 

գիտելիքներով: Այլևս բավարար չէ երեխաների նկատմամբ ուսուցչի ջերմ ու սիրառատ 

վերաբերմունքը, ոչ էլ սոսկ ըմբռնման, անձնական նախընտրության կամ ավանդական 

մտածելակերպի հիման վրա դասավանդման որևէ մեթոդի կիրառման հիմնավորումը: 

Ժամանակակից ուսուցիչները պարտավոր են կիրառել դասավանդման այնպիսի մեթոդներ և 

հնարներ, որոնց արդյունավետության մեջ համոզվել են գործնականում: Ուսուցիչը պետք է 

պատրաստ լինի հնարավորինս մեծ թվով անակնկալների, պատրաստի օրինակներ ունենա և 

կարողանա դրանք օգտագործել կա՛մ ուշադրություն գրավելու, կա՛մ որոշակի գաղափարներ 

լիարժեք բավարարելու համար՝ կախված աշակերտի արձագանքից: Գործնական կյանքում 

շատ խելոք մտքեր, գաղափարներ այդպես էլ մնում են չասված, չարտասանված: Տեղին է նշել 

Ռ.Ռոլանի հանճարեղ խոսքերը. -Կան դժբախտ հանճարներ, որոնց մոտ պակասում է 

արտահայտվելու կարողությունը, որոնք գերեզման են տանում իրենց խոկումների 

գաղտնիքը:  

Նպատակը: Այսուհանդերձ, շատ նպատակահարմար է սովորողին դիտարկել ոչ 

ստանդարտ իրավիճակում, ստեղծել ուսումնական իրավիճակ, կազմավորել կրթական 

գործընթաց, որի բարձրագույն նպատակներից է ինքնուրույն սովորելու կարողությունների 

զարգացումը: Սովորողներն իրենք պետք է դառնան իրենց ուսումնառության գործընթացի 

<<քանդակագործն ու շինարարը>>: Այդ նպատակի իրագործման համար անհրաժեշտ է 

ձևավորել համապիտանի ուսումնական կարողություններ, իսկ այդ խնդրի լուծման 

պայմաններից մեկն ուսումնական այլընտրանքային իրավիճակների ստեղծումն է:  

Ուստի ոչ ստանդարտ դասերի կիրառումը կարևոր է բավարարելու սովորողների 

հետաքրքրությունները, զարգացնելու ինքնուրույն, հաղորդակցական , համագործակցային 

կարողությունները: Այն լայն հնարավորություն է մտածել, սովորել սովորելու համար: 

Խնդիրներ` ուղղված նպատակի իրականցմանը. 

 

1. Ուսումնասիրել տարրական դասարաններում  մտածել սովորեցնելու ուղղությամբ 

տարվող աշխատանքները, կիրառվող հնարները: 

2. Վերլուծել ուսուցման ակտիվ, փոխներգործուն մեթոդների կիրառման առանձնահատ-

կությունները  և դրանց դրական ազդեցությունը սովորողների ուսումնական գործընթացում:  

3. Նկարագրել ոչ ստանդարտ իրավիճակներում սովորողների տեսակետը, արձագանքը, 

իրավիճակին համապատասխան ճիշտ որոշումներ կայացնելու հմտությունները: 

4. Ապացուցել  հնարների օգտագործման անհրաժեշտությունը ՝ սովորողների բազմաթիվ 

կարողությունների զարգացման համար: 

3. Իրականացնել սոցիոլոգիական հարցումներ ուսուցիչների շրջանում՝ տարրական 

դասարաններում ոչ ստանդարտ դասերի կիրառման արդյունավետության բացահայտման 

նպատակով:  

 

 

 

 

 

 

 

Գլուխ 1 

Մայրենիի դերն ու նշանակությունը տարրական դասարաններում 

1.1 Խոսքը՝ մտավոր գործունեության հիմք 

Հետաքրքիր է, որ լեզուն ունի իր որոշակի տրամաբանությունըֈ Այն արտացոլում է 

մարդու մտածողությունը, այլ կերպ ասած՝ մտածելակերպըֈ Եթե այսպես է, ուրեմն, լեզվի 

կատարելագործման վիճակից շատ մեծ չափով կախված է այն, թե ինչպես է մարդը մտածում 

և գործումֈ Ավելացնենք,  որ լեզվի, հատկապես մայրենի լեզվի, ինչպես և նրա առանձին 

դրսևորումների՝ խոսքի, լավ տիրապետումն ու կատարելագործումը էական նշանակություն 

ունեն սերունդների դաստիարակության, նրանց մտածողության զարգացման համարֈ 

Այնպես որ, դա ունի նաև գործնական մեծ նշանակությունֈ Հենց այս տեսակետից էլ մենք 

պետք է միշտ հոգատար լինենք լեզվի ճիշտ զարգացման նկատմամբ և ավելի ու ավելի 

ձգտենք նրա կատարելագործմանըֈ Խոսքը ցանկացած մտավոր գործունեության հիմքն է, 

հաղորդակցման միջոցը: Հաղորդակցական պահանջմունքը բավարարելու համար մարդը 

կատարելագործում է իր խոսքը, ձգտում է տիրապետել լեզվի գանձերին: Համեմատելու, 

դասակարգելու, համակարգելու, ամփոփելու կարողությունները ձևավորվում են 

գիտելիքների յուրացման գործընթացում խոսքի միջոցով և դրսևորվում խոսքային 

գործունեության մեջ: Աշակերտի տրամաբանորեն ճիշտ, փաստարկված, գրական բանավոր 

և գրավոր խոսքը նրա մտավոր զարգացման ցուցանիշն է: 

Խոսքի զարգացումը տարրական դասարանների մայրենիի չափորոշչային բովանդա-

կության հիմնական պահանջն է, հետևաբար, մայրենիի ուսուցման հիմնաքարը: 

Ժամանակակից կրթական հայեցակարգերում ավելի է կարևորվում սովորողների 

բարձրակարգ մտածողության զարգացման խնդիրը: Խնդրի լուծման լավագույն 

տարբերակներից է սովորողին մտածել սովորեցնելը: Մտածողությունը շրջապատող 

միջավայրի առարկաների և երևույթների հարաբերությունների և կապերի իմացությունն է: 

Վերջինս նորի որոնումն է: Ոչ ստանդարտ իրավիճակներում սովորողը կարողանում է դուրս 

գալ անմիջական զգայական արտացոլման միջոցով ստացված տվյալների սահմաններից, 

բացահայտել երևույթների էական, օրինաչափ կապերն ու 

հատկանիշները:  Մտածողությունը միջնորդված և ընդհանրացված իմացություն է, ունի 

սոցիալական պայմանավորվածություն, իսկ նրա բարձրագույն տեսակները կապված են 

խոսքի հետ: 

Ուսումնական գործընթացում, հատկապես մայրենիի դասաժամերին ,կարևոր է, որ 

սովորողը  ներգրավվի այնպիսի հաղորդակցության մեջ, որը  ենթադրում է աճ, 

փորձառություն ու բացահայտում ֈ Ոչ ստանդարտ դասերի ուսուցումն ընթանում է ըստ 

հետևյալ գործոնների՝ 



6 
 

 սովորողների ճանաչողական աճ, որը մեծացնում է նրանց սովորելու 

ունակությունները, 

 առաջադիմության և մարտահրավերների համար սովորողների սեփական փորձից ու 

միջավայրից վերցված համապատասխան  մոդելների ապահովում, 

 ակտիվ բացահայտումներ, որոնք հետևանք են  սովորողների սեփական 

նախաձեռնությունների, 

 գործնականում սովորած նյութի իմաստավորված կիրառման հնարավորություն՝ 

հաշվի առնելով սեփական գիտելիքներն ու հմտություններըֈ 

Այսպիսի կառույցը աշակերտին հնարավորություն է տալիս սովորել մտածելֈ Հենվելով 

սովորողների մտածողության բնածին առավել զարգացած ձևերի վրա՝ ուսուցիչը խթանում է 

նրանց օժտվածության զարգացումը, նպաստում մասնագիտական կողմնորոշմանը, ինչը 

միշտ էլ համարվել է մանկավարժության գերնպատակըֈ  

Ոչ ստանդարտ ձևերը կարելի է դիտարկել որպես ակտիվ ուսուցման ձևեր և ոչ 

ստանդարտ դասը ուսուցչի ստեղծագործաբար մոտեցումն է ուսումնական գործընթացին: 

Այն երկխոսություն է, որը ենթադրում է ուսուցման փոխներգործուն ձևեր, ճկունություն: 

Ուսուցիչը հաշվի առնելով սովորողների անհատական առանձնահատկությունները, 

կիրառում է այնպիսի հնարներ ու մեթոդներ, որոնք ձևավորում են գիտելիքները, անհրաժեշտ 

տեղեկատվությունը ինքնուրույն ձեռքբերելու, եզրահանգումներ և եզրակացություններ 

անելու կարողություններ: 

 

1.2 Ռազմավարություններ ՝ միտված մտածողության զարգացմանը 

 

Եթե մենք սովորեցնենք այնպես, ինչպես սովորեցրել ենք երեկ, ապա երեխաներից 

կգողանանք նրանց վաղվա օրըֈ  

Ջոն Դյուի 

Մայրենիի ուսուցման կարևոր նպատակներից  է՝ ձևավորել փոքրածավալ տարաբնույթ 

ստեղծագործություններ ընթերցելու, դրանց հիմնական միտքը՝ գաղափարը, հասկանալու, 

ենթատեքստը կռահելու, հերոսների գործողությունների տրամաբանությունն ըմբռնելու, 

դրանց շուրջ պարզ դատողություններ անելու կարողություններ, ձեռք բերած բարոյական 

արժեքներին հետևելու անհրաժեշտության գիտակցություն, դրանցով կյանքում 

առաջնորդվելու ունակություն: Ուստի , բոլոր ժամանակներում առաջնային պետք է համարել 

ընթերցանությունը, ընթերցածի ըմբռնումը:  

Ահա մի քանի հնար, որոնք հնարավորություն կտան դասերն առավել հետաքրքիր, 

բովանդակալից դարձնել, միաժամանակ հնարավորություն տալով սովորողներին 

ինքնուրույն մտածել, կարծիք հայտնել, լսել ընկերներին, հիմնարար պատասխանների 

դեպքում փոխել նաև դիրքորոշումը, ստեղծարար մոտեցումներ ցուցաբերել: Այս հնարները 

մշտապես կիրառման մեջ են իմ դասավանդման ընթացքում, մեծ առաջընթաց է գրանցվել 

սովորողների՝ հատկապես հաղորդակցական, համագործակցային կարողությունների 

զարգացման շրջանակներում: Ուսուցիչների հետ հարցման ընթացքում ավելի պարզ 

դարձավ պատկերն առ այն, որ սովորողները ազատ , անկաշկանդ մտքեր  են արտահայտում 

թիրախ հարցադրումների ժամանակ, հանդուրժող են միմյանց հանդեպ, հարգալից 

վերաբերմունք են ցուցաբերում ըկերոջ կարծիքի նկատմամբ: Ոչ ստանդարտ դասերին 

հետաքրքրությունը մեծանում է սովորելու հանդեպ՝ պահպանելով ժողովրդավարական 

մշակույթի մի շարք բնութագրիչներ:  

«Խոսող փայտիկ» հնարը հիմնականում օգտագործվում է որպես հաղորդակցման 

կարգավորիչ ընթացիկ ուսումնական առաջադրանքների ընթացքում: 

Այն բաղկացած է չորս քայլից. 

1. Առաջադրանքների համար հատկացված ժամանակի վերաբերյալ ցուցումները տալիս է 

ուսուցիչը: Նա յուրաքանչյուր խմբին նախօրոք հատկացնում է մեկ խոսող փայտիկ, որը 

դրված է լինում սեղաններին: 

2. Ուսուցիչը տալիս է հարցը: Աշակերտներից մեկը վերցնում է փայտիկը և 

պատասխանում է հարցին: Առաջինը խոսում է այն աշակերտը, ում ձեռքին գտնվում է 

փայտիկը: Խմբի մյուս անդամները այդ ընթացքում չեն խոսում, չեն միջամտում և որևէ 

քննարկում չեն ծավալում Իր միտքը ավարտելուց հետո աշակերտը փայտիկը 

փոխանցում է իր կողքի աշակերտին և այդպես շարունակում են այնքան, մինչև խմբի 

բոլոր աշակերտները պատասխանում են ուսուցչի առաջադրած հարցին: 

3. Այդ աշակերտներն այլևս չեն կարող որևէ բան ասել, մինչև խոսելու հերթը հասնի 

բոլորին: 

4. Երբ բոլորը խոսում են, փայտիկը դրվում է սեղանի մեջտեղում: 

5.  Ուսուցչի հաջորդ հարցից հետո ամեն ինչ նորից է կրկնվում: 

«Շրջիր, կանգ առ, զույգ կազմիր» 

Այս հնարը ազատ միջավայր է ստեղծում անմիջական փոխհարաբերությունների 

համար, զարգացնում է հաղորդակցական կարողությունները, միմյանց լսելու, նոր 

տեղեկություններ հաղորդելու և ստանալու, ինչպես նաև հետագայում լսածը, սովորածը 

կիրառելու համար: Հրաշալի միջոց է ազատ, անկաշկանդ հարաբերություններ կառուցելու 

հասակակիցների հետ: Այն բաղկացած է հետևյալ փուլերից՝ 

1. ուսուցիչը որևէ թեմայի վերաբերյալ հարց է հղում, 

2. աշակերտները ինքնուրույն մտածում են այս հարցի վերաբերյալ, 

3. ուսուցչի հրահանգից հետո աշակերտները շրջում են դասարանով, 

4. ուսուցիչը ասում է «Կանգ առ», աշակերտները անմիջապես կանգնում են, 

5. ուսուցիչն ասում է «Զույգ կազմիր», 

6. աշակերտները զույգ են կազմում իրենց ամենամոտ կանգնած աշակերտի հետ և 

զրուցում են միմյանց հետ ուսուցչի առաջարկած թեմայի վերաբերյալ, 

7. աշակերտները կարող են հաղորդակցվել 1-2 աշակերտի հետ, 

8. երբ նստում են տեղերում, ուսուցիչը հարցնում է «Ի՞նչ նոր բան լսեցիք/ի՞նչ 

հետաքրքիր բան սովորեցիք»: 

«Գլուխ գլխի» ռազմավարությունը նպատակահարմար է օգտագործել տեղեկությունների 

նախնական վերհանման, քննարկման և յուրացման համար: Ռազմավարությունը ներառում է 

4 քայլ՝ 

1. խմբի յուրաքանչյուր անդամ ստանում և հայտարարում է իր համարը (օրինակ՝ 4 

հոգուց բաղկացած խումբը հայտարարում է 1,2,3,4 համարները), 

2. ուսուցիչը հարց է տալիս ամբողջ խմբին, 

3. խմբի անդամները գլուխ գլխի են տալիս, քննարկում են խմբի ներսում այնպես, որ 

խմբի բոլոր անդամները իմանան հարցի պատասխանը, 

4. ուսուցիչը բարձրաձայն ասում է 1-4 թվերից մեկը և յուրաքանչյուր խմբերի այդ 

համարը կրող աշակերտը ձեռք է բարձրացնում և պատասխանում է հարցին: 

 

Վերոնշյալ  հնարները կիրառելի են ԽԻԿ համակարգի բոլոր փուլերի համար: 

Հաջողության գրավականը սովորողների հիմնարար գիտելիքների ներդրումն է 

կիրառելիության դաշտ: 

Ոչ ստանդարտ դասի լավագույն օրինակ է ստորև ներկայացված ռազմավարությունը: 

Այն հետաքրքիր մոտեցում է ընթերցանության որակական և այլ պահանջներ բավարարելու 

համար:  

 «Ընթերցողի թատրոն» ռազմավարությունը: Եթե 1-3-րդ դասարաններում  սովորողները 

պատրաստի սցենարներ են ընթերցում՝ խմբի ներսում դերաբաշխում կատարելով, ապա 

արդեն 4-րդ դասարանում աշակերտներն իրենք են ընթերցվելիք տեքստը վերածում սցենարի 

և փոքր խմբերում դերերով ընթերցում: Սա մի միջոց է, որը հնարավորություն է տալիս 

երեխաներին տեքստը բազմաթիվ անգամ առոգանությամբ կարդալ, խորությամբ մտածել 

տեքստի մասին, բավարար չափով հասկանալ միտքը: 

 

 

  

 

 

 

 

 

 

 

Գլուխ 2 

 Ոչ ստանդարտ դասերը մայրենիի գործընթացում  

Մայրենիի դասաժամերի նկատմամբ աշակերտների հետաքրքությունը մեծացնելու, 

այդ դասաժամերն ավելի հետաքրքրաշարժ դարձնելու նպատակով կարելի է կազմակերպել 

իրենց կառուցվածքով ոչ ստանդարտ բնույթի դասերֈ Որպեսզի դասերն անցնեն 

ստեղծագործական մթնոլորտում, և երեխաները հնարավորություն ունենան դրսևորել իրենց 

ունակությունները, ցանկալի է, որ առաջադրանքները լինեն անսովոր՝ զարգացնեն 

տրամաբանությունը, հնարամտությունը, կերպարային մտածողությունը, ըստ բարդության 

լինեն տարբեր մակարդակների, ունենան գործնական նշանակություն և միջառարկայական 

բովանդակություն, լինեն հետաքրքրաշարժ իրենց ձևով, բովանդակությամբ կամ լուծման 

միջոցներով, ունենան անսպասելի արդյունքֈ 

Ժամանակակից դասերը պետք է կառուցվեն հետևյալ սկզբունքներով․ 

 Լինեն ոչ ալգորիթմային, գործողությունների կարգը նախապես չպետք է հստակեցված 

լինիֈ 

 Երբեմն ներկայացվեն բազմակի իրավիճակներ, որոնցից յուրաքանչյուրն ունենա իր 

արժեքն ու նպատակները՝ մեկ լուծում գտնելու փոխարենֈ 

 Սեփական մտքերի ինքնակառավարումը պարտադիր էֈ  

 Պահանջվում է բազմաթիվ չափանիշների կիրառում, որոնք երբեմն հակասության մեջ 

են գտնվում մեկը մյուսի հետֈ 

 Ներդնել ջանքեր, հսկայական մտավոր աշխատանք, կատարել մշակում և 

եզրահանգումֈ 

Շատ հաճախ կիրառվող ոչ ստանդարտ դասերի տեսակներից են՝ 

1․ դաս-հետազոտությունը, 

2. դաս-ճանապարհորդությունը, 

3. դաս-ցերեկույթը, 

4. դաս, որը պետք է վարեն աշակերտները, 

5. դաս-հեռուստակամուրջը, 

6. թատերականցված դասը, 

7. դաս-մրցույթը . . . 

Դաս-մրցույթի ընթացքում դասարանը բաժանվում է խմբերի, մշակվում են 

մրցութային առաջադրանքների գնահատման չափանիշները, ընտրվում է գնահատվող 

հանձնաժողովֈ 

Դաս-հետազոտությունֈ Աշակերտի հետազոտական գործունեության ծավալմանը 

մեծապես նպաստում է նախագծային մեթոդը, որն ուղղված է սովորողների 

տրամաբանական-ճանաչողական մտածողության զարգացմանըֈ Այն օժանդակում է 

գիտելիքների ինքնուրույն յուրացմանը, տեղեկատվական դաշտում ինքնուրույն 

կողմնորոշվելուն, սովորեցնում է նախապես պլանավորել աշխատանքը, այն նպատակին 

հասցնելու համար հետևողական համբերատար քայլեր ձեռնարկել, դրսևորել 

քննադատական և ստեղծագործական մտածողությունֈ Մեթոդիստ Կ․ Թորոսյանի 

բնորոշմամբ «Հետազոտությունը ճշմարտության որոնումն է, իսկ նախագիծը՝ կոնկրետ որևէ 

պարզորոշ խնդրի լուծումը»ֈ Եթե նախագիծը հետապնդում է որոշակի կոնկրետ նպատակ, 

ունի գործողությունների հստակ քայլաշար, նախապես տեսանելի է գործողությունների 

վերջնական արդյունքը, ապա հետազոտությունը ճշմարտության բացահայտումն է՝ առանց 

վերջնաարդյունքների իմացությանֈ 

Ահա այդպիսի դասի օրինակ, որտեղ նախագիծն իրականացվում է հետազոտության 

միջոցով՝ 

Սպորտը՝ առողջության գրավական 

Դասի 

նպատակը 

Գիտելիք 

 իմանալ սպորտաձևերի մասին,  

 ձեռք բերել խորացված գիտելիքներ օլիմպիական չեմպիոնների մասին 

 զարգացնել բանավոր խոսքը 

 վերականգնել ասացվածքները 

 Կարողություններ 

 աշխատել խմբով 

 խմբագրել հավաքած նյութերը 

 Արժեքային համակարգ 

 մշտապես հոգ տանել առողջության մասին, կարևորել մարմնա-կրթության 

դերը, հետևողական լինել առողջ ապրելակերպի և անվտանգ 

կենսագործունեության կանոնների կիրառման գործում 

 գիտակցել սեփական գործի կարևորությունը, դրա նկատմամբ 

պատասխանատվություն և պարտաճանաչություն դրսևորել 

Ուսումնա-  Ծրարներ, թղթեր 

կան նյութեր  Պաստառներ, ձեռքի աշխատանքներ 

 մարզագործիքներ 

Դասի ընթացքը 

Խթանման 

փուլ 

Աշակերտ- Ընկեր ________ IVԳ դասարանը՝ 34 աշակերտ, պատրաստ է 

«Սպորտը՝ առողջության գրավական» խորագրով բաց դասին: Դասարանի 

հերթապահ՝ __________: Ազատ: 

Սպորտ բառը անցկացնել «Պրիզմա»-յի միջով 

                                               Սպորտ 

 

 

 

 

Հարցադրումներ՝ ընդահանուր գիտելիքները վերհանելու նպատակով 

Ի՞նչ գիտեք օլիմպիական խաղերի մասին 

Ի՞նչ են խորհրդանշում օլիմպիական  5 օղակները  

Ասել օլիմպիական խաղերի նշանաբանը/«Արագ, ուժեղ, բարձր»/ 

Ո՞ր հայ արքաներն են մասնակցել օլիմպիական խաղերին 

Ի՞նչ սպորտաձևեր գիտեք 

Թվարկեք մարզագործիքները 

Թվարկեք մարդու մարմնի հիմնական մասերը 

Ո՞մ են անվանել « Հայ սպորտի նահապետ» /Հրանտ Շահինյան/ 

Հայ ո՞ր մարզիկին են անվանել« Մեծ ռինգի ասպետ» /Վլադիմիր Ենգիբարյան/ 

Իմաստի 

ընկալման 

փուլ 

Դասն անցկացնել մրցութային կարգով.յուրաքանչյուր խաղի ավարտին 

գնահատել աշխատանքը, առավելագույնը 2 միավոր: 

Խմբերը կազմավորվել են ըստ օլիմպիական չեմպիոնների, այժմ նաև՝  ըստ 

օլիմպիական օղակների: 

I խումբ- Ալբերտ Ազարյան /մարմնամարզություն/ 

II խումբ-Լևոն Արոնյան /շախմատ/ 

III խումբ- Յուրի Վարդանյան /ծանրամարտ/ 

IV խումբ- Արթուր Ալեքսանյան /ըմբշամարտ/ 

V խումբ- Վլադիմիր Ենգիբարյան /բռնցքամարտ/ 

 Խաղ 1: Թիմերը կներկայացնեն մարզաձևի կանոնները՝  ըստ  օլիմպիական 

չեմպիոնների  

 Խաղ 2: Թիմերից մեկական ներկայացուցիչ պատահականության 

սկզբունքով կվերցնի 2 հարց: «Կարուսել» մեթոդի սկզբունքով հարցերը 

կուղղեն մյուս թիմերին: 

 Խաղ  3: Դարձյալ պատահականությամբ կվերցնեն ծրարներ, որտեղ բառեր 

կան: Դասավորելով բառերը՝ կվերականգնեն ասացվածքները: 

Ֆիզդադար Խաղ  4: Պատահականությամբ կվերցնեն թերթիկ, որտեղ գրված կլինի այն 

վարժանքի ձևը, որը պետք է ներկայացնի թիմը 

1. Կեցվածքի վարժություն 

2. Տեսողության բարելավման վարժություն 

3. Շնչառական վարժություն 

4. Ճարպկության վարժություն 

5. Ճկունության վարժություն 

 Խաղ  5: Ներկայացնել օլիմպիական չեմպիոններին: 

Խաղ  6: Գնահատել պաստառները: 

Խաղ  7: Գրել օգտակար սովորություններ և ներկայացնել: 

Խաղ 8: Գրել առողջ ապրելակերպի բաղադրատոմս և ներկայացնել: 

Խաղ  9: Գնահատել ձեռքի աշխատանքները: 

Ամփոփել  արդյունքները , հայտարարել հաղթող թիմի անունը: 

Կանգնեն ոտքի այն աշակերտները, ովքեր սպորտի ասպարեզում 

արժանացել են մեդալների: 

Կշռադատ-

ման փուլ 

 Շարունակել. 

-  Ես սովորեցի... 

Խաղ 1: Մարզաձևի կանոններ: 

Մարմնամարզություն 

Ներկայումս մարմնամարզական ամենահայտնի մրցումները երկու տարին մեկ 

անցկացվող աշխարհի առաջնություններն են և չորս տարին մեկ անցկացվող Օլիմպիական 

խաղերը: Հայաստանում մարզական մարմնամարզությունը ձևավորվել է 1923-26թթ: Այս 

մարզաձևում տղամարդիկ մրցում են վեց, կանայք՝ չորս մարզագործիքի վրա: 

Շախմատ 

Շախմատը երկու խաղացողի համար նախատեսված սեղանի խաղ է, որը խաղում են 

հաջորդաբար՝ բաց և մուգ գույնի 64 դաշտ ունեցող քառակուսի խաղատախտակի վրա: 

Յուրաքանչյուր խաղացող խաղի սկզբում ունենում է 16 խաղաքար՝ 8 զինվոր, 2 նավակ, 2 ձի, 

2 փիղ, մեկ թագուհի և մեկ արքա: 

Բռնցքամարտ 

Մարտի մասնակիցները հագնում են կաշվե փափուկ ձեռնոցներ, ձգտում են միմյանց 

առավել մեծ թվով հարվածներ հասցնել: Թույլատրվում է հարվածել դեմքին և իրանին՝ 

գոտկատեղից վերև: Մարտի տևողությունը ինը րոպե է, բաղկացած է 3 րոպեանոց 3 

մրցամասից՝ 2 մեկ րոպեանոց ընդմիջումով: Մարտը տեղի է ունենում ռինգում, որը 36մ2 

մակերեսով պարաններով շրջափակված մրցահարթակ է: 

Ծանրամարտ 

Մարզիկի խնդիրն է ծանրաձողը գետնից բարձրացնելով, այն ուղիղ ձեռքերով պահել 

գլխից վերև, ոտքերը պետք է լինեն ուղիղ, իսկ ոտնաթաթերը՝ մեկ ուղիղ գծի վրա: 

Օլիմպիական խաղերում հաղթում է  երկամարտի գումարով առավել բարձր արդյունք ցույց 

տված ծանրորդը: 

Ըմբշամարտ 

Մրցումների ժամանակ մրցակիցները տարբեր տեխնիկական հնարքներով ձգտում են 

հաղթանակի հասնել միմյանց նկատմամբ: Գոտեմարտի տևողությունը 6 րոպե է: Այն 

բաղկացած է երկու րոպեանոց 3 մրցամասերից՝ 30 վայրկյանանոց ընդմիջումներով: 

Գոտեմարտը վարում են 3 մրցավարներ, որոնցից մեկը՝ գորգի վրա: Մարզիկները 

գոտեմարտում են 9 մ տրամագիծ և փափուկ ծածկույթ ունեցող շրջանաձև մրցագորգի վրա: 

Խաղ 2: Հարցեր: 

1. Ո՞վ  է  հայազգի  առաջին  օլիմպիական  չեմպիոնը: 

Հայ    ազգի  առաջին  օլիմպիական  չեմպիոնը  Հրանտ  Շահինյանն է:                                                   

2. Օրվա  ո՞ր  ժամին  է  մարդու  ճկունությունը  ցածր: 

Առավոտյան  արթնանալիս  մարդու   ճկունությունը  ցածր է: 

3. Մեկ  րոպեի  ընթացքւոմ   քանի՞  անգամ  է  մարդու  սիրտը  զարկում  և  ինչպե՞ս  են  

չափում: 

Հանգիստ  ժամանակ  մարդու  սիրտը կծկվում է  րոպեում  60- 80  անգամ: Սրտի  

զարկերը  հաշվում են  10  վայրկյանի  ընթացքում և  բազմապատկում 6 –ով: 

4. Ո՞վ  փրկեց  երևանյան  լիճն  ընկած  տրոլեյբուսի  ուղևորներին: 

Շավարշ  Կարապետյանը  Երևանյան  լիճն  ընկած  տրոլեյբուսից  փրկեց 20-ից ավելի  

մարդու  կյանք: 

5. Ի՞նչ  է  նշանակում  շախմատ  բառը: 

Շախմատում  մատ  նշանակում է  մահ,  շախ  նշանակում է  արքա: 

6. Ի՞նչն  է  նվազեցնում  ճարպակալման  հավանականությունը: 

Ամեն օր  սպորտով  զբաղվելը  նվազեցնում  է  ճարպակալման  հավանականությունը: 

7. Որքա՞ն  պիտի  լինի  մարդու  մարնի  ջերմաստիճանն  առողջ  ժամանակ:   

Մարդու  մարմնի  ջերմաստիճանը  առողջ  ժամանակ  պետք  է  լինի   36,6  աստիճան:  

8. Որո՞նք  են  կոփման լավագույն  միջոցները: 

Կոփման   լավագույն  միջոցը  բնության  ուժերն են՝ արևը, օդը, ջուրը: 

9.   Ի՞նչ  է  օրվա  ռեժիմը : 

Օրվա  ռեժիմը   ամբողջ  օրվա  քո  գործունեության   ճիշտ  բաշխումն է: 

10. Հայ  մարզաշխարհում  ինչպե՞ս  են անվանում Ալբերտ  Ազարյանին: 

Հայ  մարզաշխարհում  Ալբերտ  Ազարյանին  անվանում  են օղակների արքա: 

Խաղ 3: Ասացվածքներ: 

1. Առանց առողջության անհնար է երջանիկ լինել: 

2. Առողջությունն ամենաթանկ ժառանգությունն է: 

3. Առողջությունն այն է, որ մարդիկ ամենաշատն են ձգտում պահպանել, բայց 

ամենաքիչն են խնայում: 

4. Առողջ հոգին կերտում է առողջ մարմին: 

5. Առողջությունը չես գնի, բայց ամեն հիվանդություն իր գինն ունի: 

Խաղ 4: Ֆիզդադար: 

1. Տեսողության բարելավման վարժություն: 

Պահել գնդակը առջևում, ձեռքերով կատարել շրջանաձև շարժումներ՝ հայացքով 

հետևելով գնդակի շարժմանը: 

2. Կեցվածքի վարժություն: 

Մեջքը ուղիղ պահել, ոտնաթաթերը հավասար, կատարել կքանիստ՝ առանց մեջքը 

թեքելու: 

3. Ճարպկության վարժություն: 

Արագ կատարել հրահանգները՝ կանգնել, նստել, կքանստել: 

4. Ճկունության վարժություն: 

Կազմել զույգեր, կանգնել միմյանց մեջքով, ձեռքերը վեր, մատներով միահյուսված: 

Միաժամանակ աջ ոտքով կատարել քայլ առաջ, արտակորվել, ուղղվել: Նույնը 

կատարել ձախ ոտքով: 

5. Շնչառական վարժություն: 

Կանգնել ոտքերը զատած, ձեռքերը առաջ: Բարձրանալ ոտնաթաթերին, ձեռքերը 

փոքր ինչ վեր, շնչել, թափով իջեցնել ձեռքերը և խորը արտաշնչել: 

Դաս-ճանապարհորդությունը վառ, հուզական խաղային ձև է, որը հրապուրում է 

երեխային հենց դասի սկզբում, և մինչև դասի վերջ երեխայի ուշադրությունը չի շեղվումֈ 

Մյուս դասերից դաս-ճանապարհորդությունը տարբերվում է քարտեզի առկայությամբ, 

որտեղ նշվում են կայարանները, կանգառները, որտեղ ընտրված երթուղուն 

համապատասխան պետք է հայտնվեն մասնակիցներըֈ Ճանապարհորդության համար 

որոշվում է փոխադրամիջոցը՝  նավ, ինքնաթիռ, թռչող գորգ, ․․․ ընթացքում կարող են լինել 

պարեր, երգեր, դերային խաղերֈ 

ԵԶՐԱԿԱՑՈւԹՅՈւՆ 

Իմ կարծիքով ոչ ստանդարտ, այլընտրանքային դասերը մտշապես կխթանեն 

դասավանդման գործընթացը: Այսպիսի աշխատանքները կնպաստեն աշակերտների 

ճանաչողական որակների, լեզվամտածողության և լեզվի մշակույթի յուրացման որոշակի 

մակարդակի (կշարադրեն իրենց ձեռք բերած տեղեկությունները գրավոր և բանավոր, խոսքը 

կկառուցեն գրագետ, մաքուր հայերենով, համապատասխան առոգանությամբ և 

հնչերանգով), միջանձնային (կզարգացնեն խմբային աշխատանքի հմտությունները, 

կփոխանակեն տեղեկություններ, կդրսևորեն փոխօգնություն) և ներանձնային  

հատկանիշների  դրսևորմանը (կզարգացնեն ուսումնական գործունեության ընթացքում 

ինքնուրույն տեղեկատվություն ձեռք բերելու, սեփական գործունեության պլանավորման, 

հետևողականորեն աշխատելու, աշխատանքն ավարտին հասցնելու  կարողություններ): Այն 

աշակերտներին հնարավորություն կտա կառուցել իրենց պատասխանը, ոչ թե պարզապես 

առաջարկված տարբերակներից որևէ մեկը ընտրել: Ուսումնական նյութի դժվարությունները 

հաղթելու հարցում աշակերտին օգնելու առավել քիչ քննարկված մեթոդներից են նրա առջև 

իր ուժերը փորձարկելու, իր ուժերի առավելագույնը ներդնելու խնդիր դնելը, նրա համար 

դժվար խնդրի լուծման բերկրանքը բացահայտելը: Լավ ուսուցիչը գիտի այս գայթակղության 

ուժը: Աշակերտը պետք է ձեռք բերի աշխատանքի մեջ ներգրավելու զգացում, որպեսզի այդ 

կարողությունները կիրառի նաև ինքնուրույն աշխատանքի ժամանակ: 

Այս եղանակով կխթանենք երեխայի արդեն վաղ հասակում գիտելիքներին 

հաղորդակից դարձնելու հնարավորությունը, և այդ հնարավորությունը հետագայում կօգնի 

նրան դառնալ կրթված մարդ:  

Այսպիսով, մայրենի լեզվի ուսուցումը ուսուցչից պահանջում է ավելի շատ հենվել 

յուրաքանչյուր երեխային հատուկ զգացմունքակամային որակների վրա՝ ուսուցումն 

իրականացնելիս կարևորելով այն հաճելի, ստեղծագործական, արդյունավետ դարձնելու 

հանգամանքը. յուրաքանչյուր երեխայի մեջ պետք է ամեն օր բոցավառել լեզվի, խոսքի, 

արվեստի, մարդու և հայրենիքի նկատմամբ սեր, հետաքրքրություն և 

հետաքրքրասիրությունը բավարարելու ձգտում: 

ՕԳՏԱԳՈՐԾՎԱԾ ԳՐԱԿԱՆՈւԹՅՈւՆ 

1. «Ժամանակակից մանկավարժական մոտեցումներ, քսաներորդ դարի 

մանկավարժական տեսություններ» Ձեռնարկ մանկավարժների և ուսանողների 

համար Երևան 2005թ.ակադեմիական խորհրդատու՝ Գ.Վարելա  

2. «50 հարց ու պատասխան տարրական դասարանների ուսուցիչների համար» Մաս 

2, Կ․ Թորոսյան, Կ․ Չիբուխչյան, Հ․ Խաչատրյան Երևան 2013թ.  

3. «Նոր մոտեցումներ ուսուցիչների պատրաստման գործընթացին» Ձեռնարկ 

ուսուցիչների համար, ԱՅՌԵՔՍ Երևան 2004թ.  

4. «Գիտելիքների շտեմարան» Ալբերտ Փարսադանյան Երևան 2003թ. 

5. «Բազմաբնույթ մտածողության տեսություն» Երևան 2001թ.  

6. «Մանկավարժական նախաձեռնություն» Մաս II, Երևան 2014թ. հայկական 

ասոցիացիա ՀԿ 

7.  Մայրենի 2-4, մեթոդական ձեռնարկ Երևան 2013թ. Կ.Թորոսյան, ՎԱՍ,                       

Հ. Խաչատրյան 

8. Հանրագիտարաններ 

9. Հայկական կրթական միջավայր – ֆորում, պաշարների շտեմարան 

10. Ջ. Գյուլամիրյան  «Հայոց լեզվի տարրական ուսուցման մեթոդիկա» 

11. «Քայլ առ քայլ» ԲՀ «Ընթերցանության կարողությունների ձևավորում տարրական 

դասարաններում՝ հիմնված հավաստի գնահատման վրա» դասավանդման 

ձեռնարկ: 

 


